
                                                                                                             Հավելված  
               ՀՀ կառավարության 2026 թվականի 
                               հոկտեմբերի 29-ի N 1550-Ն որոշման 

 

Կ Ա Ր Գ 

ԱՏԳ ԱԱ 2710 12 412 0, 2710 12 413 0, 2710 12 450 0, 2710 12 490 0, 2710 12 510 0, 2710 
12 590 0 ԾԱԾԿԱԳՐԵՐԻՆ ԴԱՍՎՈՂ ԱՎՏՈՄՈԲԻԼԱՅԻՆ ԲԵՆԶԻՆԻ ԵՎ 2710 

19 421 0, 2710 19 422 0, 2710 19 423 0, 2710 19 424 0, 2710 19 425 0, 2710 19 460 0, 2710 
19 480 0, 2710 20 110 0, 2710 20 150 0, 2710 20 190 0 ԾԱԾԿԱԳՐԵՐԻՆ ԴԱՍՎՈՂ 

ԴԻԶԵԼԱՅԻՆ ՎԱՌԵԼԻՔԻ ՊԱՅՄԱՆԱԿԱՆ ԲԱՑԹՈՂՄԱՆ 

 

1. Սույնով սահմանվում է «Բացթողում՝ ներքին սպառման համար» մաք-

սային ընթացակարգով, առանց համապատասխանության գնահատման վերա-

բերյալ փաստաթղթի՝ մաքսային մարմին ներկայացման, ապրանքների բացթող-

ման կարգը։ 

2. Ապրանքների պայմանական բացթողումն իրականացվում է հայտարա-

րատուի դիմումի հիման վրա, որը ներկայացվում է մաքսային մարմնի էլեկտրո-

նային հայտարարագրման համակարգով` կցվելով «Բացթողում՝ ներքին սպառ-

ման համար» մաքսային ընթացակարգով գրանցված ապրանքների հայտարա-

րագրին` փաստաթղթերի 08999 դասակարգչի ներքո։  

3. Սույն կարգի 2-րդ կետով նախատեսված դիմումը պետք է պարունակի 

հետևյալ տեղեկությունները՝ 

1) «Բացթողում՝ ներքին սպառման համար» մաքսային ընթացակարգով 

գրանցված հայտարարագրի համարի մասին. 

2) ապրանքների՝ առանց համապատասխանության գնահատման վերա-

բերյալ փաստաթղթի ներկայացման բացթողման խնդրարկման մասին. 

3) ապրանքների բացթողումից հետո, պայմանական բաց թողնված լինելու 

ընթացքում, պահպանման վայրի մասին (հասցեն). 

4) ապրանքների նույնականացման եղանակների (հնարավորությունների) 

մասին։ 

4. Մաքսային մարմինը կարող է պահանջել սույն կարգի 3-րդ կետում նշված 

տեղեկությունները հաստատող փաստաթղթեր` բացթողման նպատակահարմա-

րության որոշման նպատակով։ 

5. Հայտարարատուն պարտավոր է ապահովել ապրանքների նույնակա-

նացման հնարավորությունը պահպանության վայրում։ 

6. Դիմումը ներկայացվելուց հետո Եվրասիական տնտեսական միության 

մաքսային օրենսգրքով սահմանված պայմանների պահպանմամբ և ապրանքների 

բացթողման համար սահմանված ժամկետներում՝ մաքսային մարմնի կողմից 

ապրանքների պայմանական բացթողման մասին նշումներ են կատարվում մաք-

սային հայտարարագրում, ինչն էլ համարվում է մաքսային մարմնի որոշումը 

ապրանքների պայմանական բացթողման մասին։ 

7. Սույն կարգի համաձայն բաց թողնված ապրանքները պահպանում են 

օտարերկրյա ապրանքի կարգավիճակը Եվրասիական տնտեսական միության 

մաքսային օրենսգրքի համաձայն և գտնվում են մաքսային հսկողության ներքո՝ 

մինչև Եվրասիական տնտեսական միության ապրանքի կարգավիճակ ձեռք 

բերելը: 

8. Մինչև ապրանքների բացթողման օրվան հաջորդող տասներորդ օրը 

համապատասխանության գնահատման վերաբերյալ փաստաթուղթը մաքսային 

մարմնի էլեկտրոնային հայտարարագրման համակարգի միջոցով հայտարարա-

տուի կամ վերջինիս ներկայացուցչի կողմից ներկայացվում է՝ կցվելով փաստա-

թղթերի 01402 դասակարգչի ներքո, և նույն համակարգի միջոցով ծանուցվում է 

մաքսային մարմինը:  

9. Մաքսային մարմինը, ոչ ուշ, քան համապատասխանության գնահատման 

վերաբերյալ փաստաթուղթը և ծանուցումը ստանալու օրվան հաջորդող աշխա-

տանքային օրվա ավարտը, ուսումնասիրում է ներկայացված փաստաթուղթը և 

պայմանական բացթողման ավարտի մասին նշում է կատարում հայտարարա-

գրում, որի մասին մաքսային մարմնի էլեկտրոնային հայտարարագրման համա-

կարգի միջոցով ծանուցում է հայտարարատուին կամ վերջինիս ներկայացուցչին: 

Սույն կետում նշված ծանուցումը ստանալուց հետո ապրանքները ձեռք են բերում 

Եվրասիական տնտեսական միության ապրանքի կարգավիճակ։ 

10.  Մինչև ապրանքների բացթողման օրվան հաջորդող տասներորդ օրը 

համապատասխանության գնահատման վերաբերյալ փաստաթուղթը մաքսային 

հայտարարագրին չկցելու կամ թերի, ոչ ճշգրիտ փաստաթուղթ կցելու պարա-

գայում՝ ապրանքները շարունակում են պահպանել օտարերկրյա ապրանքի կար-

գավիճակը և նշված փաստաթղթի ներկայացման ժամկետի ավարտի օրվան 

հաջորդող հինգ օրվա ընթացքում ապրանքները ենթակա են ձևակերպման 

«Վերաարտահանում» մաքսային ընթացակարգով՝ պահպանելով նշված մաքսա-

յին ընթացակարգի պայմանները: Պայմանական բացթողման ժամանակահատ-

վածում ապրանքների՝ նույնանման ապրանքների այլ խմբաքանակների հետ մեկ 

ընդհանուր տարայում պահեստավորված լինելու պարագայում, սույն կետով 

նախատեսված՝ Վերաարտահանում մաքսային ընթացակարգով ձևակերպման 

ենթակա է տվյալ ընդհանուր տարայում պահպանվող ապրանքի ողջ խմբաքա-

նակը։ 

 
 
ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ 
    ՎԱՐՉԱՊԵՏԻ ԱՇԽԱՏԱԿԱԶՄԻ 
                    ՂԵԿԱՎԱՐ                                                                     Լ. ՄԱԿՈՒՆՑ 

